
«Euskal curriculuma partikularretik unibertsalera begira osatu dugu» 

Tokiko egoerak errespetatuz ikuspegi osoa eskaini zuten Xabier Garagorrik eta Itziar Elorzak 

Aitor Renteria - MIARRITZE 

Europako ortzia hizkuntza gutxituetako ikurrez betetzea izan zen, ostegunean, Seaskak Miarritzen antolatzen dituen Jardunaldi Pedagogikoen ardatz nagusia. Atzokoan, aldiz, esperientziaren iturritik edan eta geroari buruzko urratsak zehazteko tenorea izan zen. Horrela Xabier Garagorri Ikastolen Konfederazioko aholkulari pedagogikoak eta Itziar Elorza Ikasmaterialgintza saileko hizkuntza arduradunak eskola garaiko curriculuma ukan zuten hizpide. 

Garagorrik curriculumaren osaketan emandako urratsak azaldu zituen. Hatsarreko teorizazio lana eta egoeraren diagnosia, kultur ibilbidea eta adituen ekarpenak eta hirugarrenik, eskolaldian zehaztea.«Curriculumaren xedeak funtsezko galdera bati erantzun nahi dio: zer da kultur mailaz jantzita egoteko pertsona batek behar duena Euskal Herrian?», azaldu zuen Garagorrik. Oinarrizko galdera horretatik abiatuz, ikasle batek komunikatzen ikasteko behar dituen lanabesak zein diren finkatzen dihardute.«Hizkuntzaren trataera egiterakoan, partikularretik unibertsalera, Euskal Herritik mundura begira osatu dugu», esan zuen Elorzak. Hizkuntza alorrean ere, kanpoko hizkuntzek eragin handia izan dute eta daukate euskararengan. Hizkuntza hiztun komunitatean txertatua dago, bertan oinarritzen da komunitate horren berri emateko eta zabaltzeko, kanpoko hizkuntza eta ohiturekin gurutzatuz. Gisa berean, kontrako bidea ere egiten du, komunitate horri kanpoko ikuspegien berri ekarriz eta taldea osatuz komunikazio lanabesen inguruan.«Soziolinguistikoki ezin da pentsatu elebakarra izanen den gizarte edo eskola egin daitekeenik», nabarmendu zuen Elorzak. Globalizazioaren eraginak, hedabideek jendea eleaniztasunaren aitzinean ezartzeko duten ahalmenak etorkizuna elebakarra ez izatea baldintzatzen dute. «Eleaniztasunaren ikuspegi horretan kokatzen dugu eskola, euskara izanen delarik enbor ardatz nagusia», zehaztu zuen. 

Etorkizunera egokituz 

Ikastolek euskara ukanen dute enbor eta Euskal Herrian dauden hizkuntzak adar, tokian tokiko egoerara egokituz. Ildo horretan, gaztelaniaren eragina dagoen eremuan ikasleak hizkuntza horretan gaitasun osoa ukan dezan bermatuko du eskolak. Frantsesera ikasteko eskaintza ere izanen da, nahiz eta gizartearen nahikaria, nabarmen, ingelesa den. «Gizartearen eskaria ikusita ezin da atzera egin», esan zuen Elorzak. Eskari horri jarraikiz ingelesaren ezagutza bermatu nahi dute curriculumaren bidez. Geroan, hizkuntzaren arbolak adar gehiago ukan ditzakeela esan zuten. 

Lapurdin, Nafarroa Beherean eta Zuberoan frantsesak hartuko du gaztelanik Euskal Herriko bertze lau herrialdeetan duen tokia. «Baliteke, hainbat arrazoirengatik, Ipar Euskal Herrian gaztelaniaren ezagutza sakonagoa nahi izatea», zehaztu zuen Garagorrik: «Tokian tokiko egoerak eta eskariak kontuan hartuz osatuko da curriculuma». Hizkuntza arlo bakarra izanen da eta bere barruan kokatuko dira euskara eta bertze hiru hizkuntzak, elkarren eraginean. Hizkuntzen arteko transferentziak baliatuz euskara, ikasbidea eta ikaslea bera aberastuko direla deritzote.Helburu orokorrak finkaturik, ikasleek baliatuko dituzten lanabesak izanen dira hizkuntzak. Testu bat osatzerakoan kultura bateko zein bertzeko iturritik edanen dute, emaitza jantziagoa erdietsiz. Eguneroko bizitzan hizkuntzak oinarrizko lanabes izatea nahi dute.Hainbat eskola sareren arteko saiatzea da curriculumarena. Borondatezko lanean oinarrituz, eztabaidatu eta onartu beharko dute eragileek. Hori izanen da etorkizunerako fasea. 



